
ევროპის ფარმაკოპეის შემუშავების კონვენციაზე ხელმოწერის თაობაზე

წარმოდგენილი კონვენცია მიზნად ისახავს ფარმაციის სფეროში ისეთი მნიშვნელოვანი საკითხების დარეგულირებას, როგორიცაა საქართველოს მოსახლეობის ხარისხიანი, უსაფრთხო და ეფექტიანი სამკურნალო საშუალებებით უზრუნველყოფის ხელშეწყობა. 

სამკურნალო საშუალებების (ფარმაცევტული პროდუქტის)  ბაზარზე დაშვების წესი და პირობები რეგულირდება საქართველოს კანონმდებლობით, რაც გულისხმობს მარეგულირებელი ორგანოს  მიერ პრეპარატის წარმოებასთან, ხარისხთან, უსაფრთხოებასა და ეფექტიანობასთან დაკავშირებული შემუშავებებისა და კვლევების მონაცემების სამეცნიერო-ტექნიკურ ექსპერტიზას. ამ თვალსაზრისით მნიშვნელოვანია წამლის ხარისხის შეფასების კრიტერიუმები, ხარისხის მარეგლამენტირებელი პარამეტრები და ხარისხის განსახღვრის მეთოდოლოგია. აღნიშნული მონაცემების სრულყოფილად შეფასება შესაძლებელია საერთაშორისო გამოცდილების გაზიარებითა და საერთაშორისო სტანდარტების სრულად დანერგვის გზით. ამ თვალსაზრისით მნიშვნელოვანია ევროპის ფარმაკოპეა, რომლის ხელშეკულების მხარეებს წარმოადგენენ მსოფლიოს მოწინავე ქვეყნები. მეცნიერებისა და ტექნიკის მიღწევების გათვალისწინებით, ევროპის ფარმაკოპეაში პერმანენტულად ხორციელდება როგორც აქტიური და არააქტიური სუბსტანციების, ისე მზა წამლის ფორმების ხარისხის შეფასების კრიტერიუმებისა და მეთოდოლოგიის შემუშავება/დახვეწა. აღნიშნული უზრუნველყოფს ევროპის ფარმაკოპეასთან მიერთებული ქვეყნების მოქალაქეების ცხოვრების ხარისხის სტანდარტის ამაღლებასა და ჯანდაცვის სფეროს განვითარების ხელშეწყობას.

აღსანიშნავია, რომ კონვენციაზე ხელმომწერ ქვეყნებს შეუძლიათ ევროპის ფარმაკოპეის, როგორც სავალდებულო სტანდარტის, ლეგალიზაცია ეროვნული კანონმდებლობის დონეზე, ამავე დროს,  ეძლევათ მისი თარგმნის უფლება. ამასთან, მასში შესული მონოგრაფიებისადმი შესაბამისობა სავალდებულო იქნება სამკურნალო საშუალებების საბაზრო ავტორიზაციის მისაღებად. შესაბამისად, მიგვაჩნია, რომ ევროპის ფარმაკოპეის შემუშავების კონვენციაზე მიერთებით საქართველოში ჩამოყალიბდება სამკურნალო საშუალებების ხარისხის შეფასების ერთიანი კრიტერიუმები, რაც, თავის მხრივ,  ხელს შეუწყობს პრეპარატების თავისუფალ მოძრაობას ევროპასა და მის ფარგლებს გარეთ. გარდა ამისა,  ევროპის ფარმაკოპეისადმი ადგილობრივი წარმოების სამკურნალო საშუალებების შესაბამისობა, გაზრდის მათი ექსპორტის შესაძლებლობებს.

წარმოდგენილი კონვენციაზე ხელმოწერა მნიშვნელოვანი საფუძველი გახდება ზემოთ აღწერილი პრობლემებისა და გამოწვევების მოგვარების გზაზე. საქართველომ ევროკავშირთან გაფორმებული ასოცირების ხელშეკრულებით დააფიქსირა ნება ევროკავშირთან თანამშრომლობით გადადგას მნიშვნელოვანი ნაბიჯები ქვეყნის სხვადასხვა სფეროს და, მათ შორის, ჯანდაცვისა და სოციალური მომსახურების ჰარმონიული განვითარების ხელშეწყობისათვის.
ზემოთ აღწერილი გარემოებებიდან გამომდინარე, საქართველოს შრომის, ჯანმრთელობისა და სოციალური დაცვის სამინისტროს მიზანშეწონილად მიაჩნია, განხორციელდეს ევროპის ფარმაკოპეის შემუშავების კონვენციაზე ხელმოწერა/მიერთება.
 
